
Kirish. Bugun Oʻzbekistonda yosh avlod tarbiyasining birlamchi va asosiy boʻgʻini 

hisoblangan maktabgacha taʼlim tizimini yuksaltirish, bogʻchalarning moddiy-texnik bazasini 

mustahkamlash, bolalarni umumtaʼlim muassasalariga samarali tayyorlash masalalariga 

alohida eʼtibor qaratilmoqda. Sohadagi islohotlar natijasida boshqaruv mexanizmi tubdan 

takomillashtirildi, nodavlat taʼlim xizmatlari koʻrsatish tizimi yaratildi, oliy maʼlumotli 

tarbiyachi-kadrlar tayyorlash sifatini oshirish masalalari koʻrib chiqildi.  

Soʻnggi yillarda maktabgacha taʼlim tizimi tarixini oʻrganish, uning oʻziga xos jihatlarini 

aniqlash, ularni respublika va jahon jamoatchiligi oʻrtasida targʻib qilish yuzasidan keng 

koʻlamli ishlar amalga oshirilmoqda. Zero, Oʻzbekiston Respublikasi Prezidenti Sh.Mirziyoyev 

taʼkidlaganidek, “Bu borada, avvalambor, yoshlar va bolalarga eʼtibor va amaliy gʻamxoʻrlik 

koʻrsatish, ularni jismoniy va maʼnaviy barkamol etib tarbiyalashga alohida ahamiyat 

qaratmoqdamiz. Bolalarni kichik yoshdan boshlab rivojlantirish orqali kelajakda ularning 

oʻzligini toʻla namoyon etishiga mustahkam zamin yaratyapmiz. Zero, bu ezgu maqsadimiz 

yoʻlida sarflangan investitsiyalar ertaga bir necha barobar ortigʻi bilan qaytishiga shubha yoʻq” 

[24.]. 

Adabiyotlar tahlili va metodologiya. Oʻzbekistonda maktabgacha tarbiya 

muassasalari tarixiga, asosan, XX asrning 50–70-yillaridan eʼtibor qaratilgan boʻlib, bu 

tadqiqotlarda sohaga doir masalalar toʻliq ochib berilmagan. 1960-1990-yillarda yaratilgan 

A.Никольская [14.], I.Qadirov [12.], O.Ishanxodjayevalarning [10.] tadqiqotlari 

Oʻzbekistondagi pedagogika tarixini yoritishga bagʻishlangan. Ularda maktabgacha tarbiya 

rivojlanishining pedagogik asoslari tadqiq etilgan hamda maktabgacha tarbiya muassasalari 

sonining ortib borishi va mutaxassis kadrlar bilan taʼminlanishi kabi masalalarga alohida 

eʼtibor berilgan. 

Ushbu sohaga oid maʼlumotlar mustaqillik yillarida ilmiy izlanishlar olib borgan 

N.Joʻrayeva [11.], N.Egamberdiyeva [5.] va boshqa olimlarning tadqiqotlarida ham qisman 

bayon etilgan boʻlib, Oʻzbekistondagi bolalar bogʻcha va yaslilari faoliyatining ayrim jihatlariga 

toʻxtalib oʻtilgan.  

Mavzu tarixshunosligining tahlili shuni koʻrsatadiki, ilmiy ishlarning asosiy qismi 

maktabgacha taʼlim pedagogikasiga bagʻishlangan boʻlib, Oʻzbekistonda maktabgacha tarbiya 

muassasalari faoliyati, kadrlar siyosati, shahar va qishloqlarda bogʻchalarning koʻpayib borishi 

kabi masalalarni yoritilgan boʻlsa-da, ularda sovet hokimiyati yillaridagi holat deyarli tahlil 

etilmagan. 

Maqola umum qabul qilingan tarixiy metodlar-tarixiylik, qiyosiy-mantiqiy tahlil, ketma-

ketlik, xolislik tamoyillari asosida yoritilgan boʻlib, 1960-1970-yillarning davriy chegarasida 

https://doi.org/10.47390/SP1342V3I11Y2023N20


SCIENCEPROBLEMS.UZ-Ижтимоий-гуманитар фанларнинг долзарб муаммолари № 12/1 (3)-2023 

 

120 
 

maktabgacha taʼlim muassasalarining faoliyati, maxsus, loyihaviy binolarning qurilishi davriy 

nashrlar va arxiv manbalarida keltirilgan maʼlumotlar asosida tahlil qilindi. Shu bilan birga, 

ushbu yillarda bogʻcha va yaslilarda qamrov koʻrsatkichlarining ortib borishi, shahar va qishloq 

bogʻchalaridagi oʻrtasidagi tafovut, solishtirish, qiyoslash hamda ogʻzaki tarix usullari orqali 

yoritishga harakat qilingan. 

Muhokama va natijalar. 1959-yil 21-mayda KPSS Markaziy Komiteti va SSSR 

Ministrlar Sovetining “Maktabgacha tarbiya muassasalarini yanada kengaytirish, maktabgacha 

taʼlim yoshidagi bolalar tarbiyasi va ularga tibbiy xizmat koʻrsatishni yaxshilash choralari 

toʻgʻrisida”gi maxsus qarori qabul qilingan [17; B.70.]. Bu qarorda bolalarni tarbiya 

muassasalarida tarbiyalab borishning zarurligi va ahamiyati koʻrsatilgan. Ittifoqdosh 

respublikalar Maorif ministrliklariga 2 oylikdan 3 yoshgacha bolalar uchun yasli-bogʻchalar 

tashkil etish tavsiya qilingan. Bu qarorga asosan, Oʻzbekiston Kompartiyasi Markaziy Komiteti 

va Ministrlar Soveti 1959-yil 5-avgustda tegishli qaror qabul qilgan. Unda taʼlim-tarbiya ishlari 

sifati, bolalar salomatligi va ularning jismoniy rivojlanishi uchun gʻamxoʻrlikni oshirish 

zarurligi hamda maktabgacha yoshdagi bolalar tarbiyasida uzluksizlikni yoʻlga qoʻyish dolzarb 

vazifa ekanligi taʼkidlangan. Maktabgacha tarbiya muassasalariga ega boʻlgan zavod va fabrika 

rahbarlariga mavjud bolalar yasli va bogʻchalarini bitta bolalar tarbiya muassasalariga 

birlashtirish hamda yangi koʻrinishdagi yasli-bogʻchalar barpo etish vazifasi yuklatilgan [14; 

B.3.]. 

Oʻzbekistonda bu qaror ijrosini taʼminlash maqsadida ikki turdagi taʼlim muassasalari 

bitta bolalar bogʻchasiga birlashtirilgan hamda bu yerda ikki oylikdan yetti yoshgacha boʻlgan 

bolalar tarbiyalanishi belgilab qoʻyilgan [5; B.32.]. Birlashgan bolalar muassasalari katta 

imkoniyatlarga ega boʻlib, shahar va qishloqlarda aniq sharoit va imkoniyatlardan kelib 

chiqqan holda bolalarni tarbiyalashda pedagogik jihatdan mos kelgan binolarda tashkil etilishi 

zarurati yuklatilgan. Shuningdek, 2-3 oylikdan 3 yoshgacha boʻlgan bolalar tarbiyalanayotgan 

sogʻliqni saqlash organlari tasarrufidagi bolalar yaslilarining maʼlum bir qismi ham faoliyatini 

yasli-bogʻchalarda davom ettirishi koʻzda tutilgan. Yasli-bogʻchalar faqat zarur sharoitlar 

boʻlgan binolarda tashkil etilgan. Dastlabki yillarda birlashgan maktabgacha tarbiya 

muassasalari sanoqli boʻlib, bunday birlashtirilgan muassasalar ota-onalarga juda maʼqul 

kelgan. Chunki, bolalar yaslisi va bolalar bogʻchalari bir-biridan uzoq masofalarda boʻlishi, 

ularda katta navbatlarning mavjudligi muammolardan biri edi. Bundan tashqari, yosh bolalar 

yangi tarbiyachi va yangi bogʻchadagi muhitga koʻnikkuncha ancha vaqt oʻtardi. 

1960-yil 8-martda Ittifoq ahamiyatidagi “Bolalar maktabgacha tarbiya muassasalari 

yasli-bogʻchalar toʻgʻrisida vaqtinchalik Nizom” [25.] qabul qilindi. Nizomda har bir yasli-

bogʻchalar rayon, shahar xalq taʼlimi boʻlimlaridan roʻyxatdan oʻtishi shartligi belgilab qoʻyildi. 

Shu bilan birga, maktabgacha tarbiya muassasalarining moliyaviy masalalari va pedagogik 

faoliyati nazorati tegishli rayon, shahar xalq taʼlimi boʻlimlari zimmasiga, bolalar sogʻligʻini 

nazorat qilish sogʻliqni saqlash organlariga yuklatilgan. Nizomda 1 yoshgacha boʻlgan bolalarga 

bogʻchalarda alohida tayyorlanadigan sutli ovqatlar berilishi koʻrsatib oʻtildi. Bu nizomni 

amalga tatbiq etish maqsadida respublika boʻyicha, shu jumladan Fargʻona oblastida muayyan 

ishlar boshlab yuborildi. Xususan, Fargʻona oblast Ijroiya komitetining 1960-yil 21-sentabrdagi 

599-son qaroriga koʻra, Fargʻona shahrida shahar Sogʻliqni saqlash boshqarmasiga qarashli 8-

bolalar bogʻchasi va Fargʻona shahar pilla zavodiga qarashli bolalar yaslisi, Fargʻona shahar ip-

yigiruv fabrikasi qoshidagi bogʻcha va 1-sonli va 2-sonli yasli, Qoʻqon shahrida 140-sonli 

bogʻcha va 3-sonli yasli, “Bolshevik” zavodining bogʻchasi, Sogʻliqni saqlash boshqarmasiga 

qarashli 12-sonli yasli, Toshloq qishlogʻidagi Xalq taʼlimiga qarashli bogʻcha hamda Sogʻliqni 

saqlash boshqarmasiga qarashli yasli, Margʻilon shahridagi Xalq taʼlimiga qarashli 3-sonli 

bogʻcha bilan 4-sonli yasli birlashtirilgan [6; B.1.]. 

1959-yilda respublikada birlashtirilgan yasli-bogʻchalar soni 72 ta boʻlib, ular 4520 

oʻringa ega boʻlgan boʻlsa, 1965-yilga kelib ularning soni 1149 taga yetdi va 103959 oʻringa ega 

boʻldi [10; B.22.]. 

1960-yil oxirida Fargʻona oblasti boʻyicha shaharlarda 38 ta, qishloqlarda 22 ta doimiy 

bolalar bogʻchalari boʻlib, shahar bogʻchalarida 2850 nafar, qishloq bogʻchalarida 1250 nafar 

bolalar tarbiyalangan boʻlsa [7; B.331.], 1961-yilda maktabgacha tarbiya muassasalari 45 taga 

qisqarib, shaharlarda 32 ta, qishloqlarda 13 tani tashkil etgani holda, tarbiyalanuvchilar soni 

3811 nafarni tashkil etdi [8; B.122.]. Maktabgacha tarbiya muassasalarining barcha tarmoqlari 

boʻyicha jami bogʻchalar 113 ta boʻlib, ular 9311 oʻringa ega boʻlsa-da, amalda 8252 

tarbiyalanuvchilar qatnagan. Bolalar yaslilari 163 ta boʻlib, 7242 nafar bola qamrab olingan. 

Yaslilardan 49 tasi shahar va posyolkalarda boʻlib, ular 4252 nafar, qishloqlardagi 114 ta 

yaslilarda 3098 nafar, sovxozlardagi 75 ta yaslilarda 1600 nafar bola tarbiyalangan [9; B.4.]. Bu 

maʼlumotlardan xulosa qilish mumkinki, birgina Fargʻona oblasti kesimida maktabgacha 

tarbiya muassasalarining soni koʻpayib, qamrab olish salmogʻi ham oshib borgan. 

Respublikada partiya-sovet organlari tomonidan maktabgacha tarbiya muassasalari 

tarmoqlarini kengaytirish va tarbiyachi-pedagog xodimlar sonini oshirish borasidagi 

koʻrsatmalari natijasida 1959-yildan boshlab maktabgacha tarbiya muassasalarida oʻrinlar 

sonini koʻpaytirish ishlari jadallashgan. Masalan, shu yili 1300 ta bogʻchalarda 79875 oʻrin 

mavjud boʻlgan boʻlsa [12; B.72.], 1960-yildan 1972-yilgacha maktabgacha tarbiya 

muassasalari soni 3 baravar oshib, 4144 taga yetgan. Ularda tarbiyalanayotgan bolalar soni 4 

baravar koʻpayib, 433000 nafarni tashkil etgan [11; B.189.]. 

1960-yilda respublikadagi 1426 ta doimiy bogʻchalar va yaslilarda 110,1 ming nafar 

bolalar tarbiyalangan boʻlsa, 1970-yilda doimiy bolalar bogʻchalari 2827 taga, 

tarbiyalanuvchilar 3110,9 ming nafarga yetgan. Shundan, Fargʻona oblastida doimiy bolalar 

bogʻchalari 116 tadan 3310 taga oshgan hamda qamrov 9500 tadan 32700 nafarga yetgan. 

Andijon oblastida ham shu manzara kuzatilgan. Jumladan, bu oblastda muassasalar soni 167 

tadan 290 taga oshgan va tarbiyalanuvchilar soni 9500 tadan 22800 nafarga yetgan. Mazkur 

yillar oraligʻida Namangan oblastidagi doimiy bolalar bogʻchalari 53 tadan 164 taga yetib, 

ulardagi bolalar soni 3000 tadan 14600 nafarga oshgan [21; B.3.]. Muassasalar soni va qamrov 

koʻrsatkichlari uzluksiz oshib borgan boʻlsa-da, ular mavjud ehtiyojni qondirmagan. Bu yillarda 

ham koʻplab zavod va fabrikalarda ishlovchi ayollar bolalar bogʻchalari yetishmasligidan 

qiynalgan, ularning mehnat qilish imkoniyatlari cheklanib qolgan. 

1960-1970-yillarda Andijon oblasti kolxozlarida doimiy bolalar bogʻchalari soni juda 

sekinlik bilan oshib borgan. Aksariyat kolxoz bogʻchalari mavsumiy 9-10 oy ishlagan. 1965-

yilda oblastning 229 ta kolxozida jami 40 ta bogʻcha-yasli boʻlib, ularda 4052 nafar bolalar 

qamrab olingan, xolos [1; B.26.]. Kolxozlarda 194 ta mos binolar boʻlsa-da, ular boshqa 

maqsadlarda foydalanilgan. Iqtisodiy jihatdan kuchli kolxozlarda ham doimiy bogʻchalar 

boʻlmagan. Xususan, Izboskan rayonidagi “Moskva”, Yoqubov nomli, “Sharq yulduzi” kabi 

kolxozlarda, Moskva rayonining Sverdlov nomli, “Leninizm”, “Pravda” kolxozlarida, 

Yangiqoʻrgʻon rayonining “Telman” nomli, “Navoiy” nomli kolxozlarida doimiy bogʻchalar 

boʻlmagan [2; B.9.]. Aksariyat bogʻcha binolari moslashtirilgan binolarda joylashgan boʻlib, bu 

binolar talabga javob bermagan. Mavjud bogʻcha va yaslilarda xodimlar soni 300 kishini tashkil 

etgan [1; B.5.]. 1968-yilda Andijon oblasti Xoʻjaobod rayonida 23 ta doimiy bolalar bogʻchalari 

boʻlib, ularning aksariyati moslashtirilgan binolarda joylashgan. Rayonda bundan tashqari 

1675 oʻrinli 41 ta mavsumiy bogʻchalar faoliyat yuritgan. 245 ta brigada yaslilari ham boʻlib, 

ularning har birida 30 tadan 65 nafargacha bolalar tarbiyalangan. Lekin, mavsumiy bolalar 

yaslilarida tarbiya faoliyati qoniqarli boʻlmagan. Koʻplab kolxoz brigada shiyponlarida tashkil 

qilingan bolalar yaslilarida bolalar uchun sharoitlar yetarli boʻlmagan. Masalan, Muqimiy nomli 

kolxozning 2 va 6-brigadasida, “Shirmonbuloq” kolxozining 4-brigadasida bolalar ochiq osmon 

tagida tarbiyalangan. Bundan tashqari, koʻplab kolxozlarda issiq ovqat sifatli tashkil etilmagan. 

Ayrim hollarda bolalar kolxozchilarning umumiy qozonidan ovqatlanishi natijasida 1-

sentabrdan 15-oktabrgacha yaslilarga qatnaydigan 979 nafar tarbiyalanuvchilar ich buzilishi, 

oshqozon kasalliklari bilan poliklinikaga olib borilgan, ulardan 423 nafari davolanishga 

yotqizilgan [3; B.85.]. Bunday holatlar kolxoz bogʻchalarida tez-tez uchrab turgan. 

1966-1970-yillarda Andijon oblastining Qoʻrgʻontepa rayonida ham maktabgacha 

tarbiya muassasalari yetishmagan. Rayonda maktabgacha yoshdagi bolalar 25195 nafar boʻlib, 

ulardan faqat 4258 nafari bogʻchalarga qatnagan, bu koʻrsatkich 16 foizni tashkil etgan. 1966-

1969-yillarda davlat byudjetidagi bolalar bogʻchalari soni oshmagan, qamrov mavjud 

bogʻchalardagi bolalar sonini koʻpaytirish orqali amalga oshirilgan. Bolalar bogʻchalari 

markazlashtirilgandan keyin ayrim kolxozlarda mavsumiy bogʻchalar qisqartirilgan. “Engels”, 

“Birlashgan”, “Kommunizm” kabi kolxozlarda mavsumiy bogʻchalari tashkil qilinmagan [1; 

B.16.]. 1969-yilda kolxozlarda 12 ta doimiy va 30 ta mavsumiy bogʻcha va yaslilar tashkillangan 

boʻlib, doimiy bogʻchalarga 570 nafar bolalar (maktabgacha yoshdagi bolalarning 4,3 foizi), 

mavsumiy bolalar bogʻchalariga 1165 ta tarbiyalanuvchi (maktabgacha yoshdagi bolalarning 9 

foizi) qamrab olingan. Ularning faqat 116 tasi yoki 50 foizi zamonaviy binolarda joylashgan edi 

[1; B.10.]. 1970-yil Qoʻrgʻontepa rayonida 30 ta mavsumiy bogʻchalardan faqat 1 tasi maxsus 

qurilgan binoda, 21 tasi moslashtirilgan binolarda va 8 tasi kolxozchilarning uyida faoliyat olib 

borgan [1; B.15.]. Ayrim hollarda, 6 ta guruh uchun moʻljallangan binoda 12 tagacha guruhlar 

joylashtirilgan [4.]. 

1954-1965-yillarda maxsus binolar yoʻqligi sabab ayrim qishloqlarda mahalla masjidlari 

oʻrnida mavsumiy bolalar bogʻchalari tashkil etilgan. Misol uchun, Namangan oblastining 

Zadaryo rayonidagi 19-bolalar bogʻchasi masjidda joylashgan [22; B.110.]. Andijon oblast 

Voroshilov rayoni Qoʻrgʻontepa temiryoʻl stansiyasiga qarashli bogʻcha tashlandiq holdagi 

masjid binosida faoliyat olib borgan [23; B.18.]. Bu kabi holatlarning barchasi qamrovni 

oshirish maqsadida tashkil qilingan boʻlib, ulardagi sharoit umuman talabga javob bermagan. 

Umumiy statistik maʼlumotlarda shuncha qoʻshimcha oʻrin yaratilganligi haqida hisobotlar 

berib borilgan. Maktabgacha taʼlim muassasalari sifat uchun emas, son uchun faoliyat olib 

borgan. 

1967-yilda respublikadagi maktabgacha yoshdagi bolalarning 11 foizi, qishloq joylarda 

esa 9 foizi bogʻcha va yaslilarga joylashtirilgan. Kolxozlardagi doimiy bogʻchalarga faqat 52 

ming bola jalb etilgan, xolos. Koʻpgina kolxozlar mavsumiy bogʻchalar bilan cheklanib qolgan. 

Maktabgacha tarbiya muassasalari qurilishiga ajratilgan kapital mablagʻlarni oʻzlashtirish yil 

sayin bajarilmagan. Xususan, 1966-yil bogʻcha va yaslilarda 13800 ta yangi oʻrinlar yaratish 

rejalashtirilgan boʻlsa-da, reja 7860 ta oʻringa bajarilgan [13.]. 

Bu holatni Andijon oblasti misolida koʻrib chiqish maqsadga muvofiq. Andijon oblasti 

kolxozlari doimiy bolalar bogʻchalarida tashkiliy va tarbiyaviy ishlarni yaxshilash va bogʻchalar 

faoliyati ustidan nazoratni kuchaytirish maqsadida 1967-yilda hamma bogʻchalarni bir 

tashkilotga birlashtirib, “kolxozlararo markazlashgan maktabgacha tarbiya muassasalari 

tashkiloti” tuzilgan [18; B.32.]. Metodik va moliyaviy ishlarni olib borish uchun metodist, 

buxgalter, hisobchi kassir, ekspeditor lavozimlari joriy qilingan. Tashkilotning nizomi tuzilib, 

tashkilot oʻz muhriga va davlat bankida hisob raqamiga ega boʻlgan. Kolxozlar oʻz 

qaramogʻidagi bogʻchalar uchun sarflanadigan yillik mablagʻlarni ushbu tashkilot hisob 

raqamiga oʻtkazgan. Avvalgi yillarga qaraganda oziq-ovqat taʼminoti va taʼlim sifati birmuncha 

yaxshilangan. Chunonchi, bir nafar bola uchun 1 kunlik oziq-ovqat meʼyori 60 tiyinni tashkil 

etgan [19; B.9.]. Markazlashgan bolalar bogʻchalarining faoliyati “Andijon haqiqati”, 

“Kommunist”, “Oʻqituvchilar gazetasi” va “Krestyanina” gazeta va jurnallarida yoritib borilgan. 

Respublikada bogʻcha-yaslilarda qamrovni oshirish maqsadida ayrim kolxozlarda 

maktabgacha taʼlim muassasasining yangi koʻrinishi boʻlgan bolalar kombinatlari ochilgan. 

Bular maktab-internatlar qoshida tashkillangan maktabgacha taʼlim guruhlari edi. Bu kabi 

bogʻchalarga qabul qilingan bolalar maktab taʼlimiga toʻgʻridan-toʻgʻri olib oʻtilgan. Xususan, 

Fargʻona oblasti Oxunboboyev rayoni “Fargʻona” kolxozida shunday tipdagi maktabgacha 

tarbiya muassasalari faoliyat olib borgan [20; B.368.]. 

XX asrning 70-yillariga kelib maktabgacha tarbiya muassasalarini qurish ishlari 

birmuncha jadallashgan. Ayniqsa, respublika qishloqlarida doimiy bolalar bogʻchalari koʻpayib, 

tarbiyalanuvchilar soni 533,9 mingtaga yetgan va qamrov 5,3 foizga oshgan. Bu holatni Andijon 

oblasti misolida oʻrganilganda quyidagi manzaraga guvoh boʻlamiz, 1970-yilda 140 ta yangi 

bogʻcha va bolalar kombinatlari ochilgan [15; B.48.]. Maxsus loyiha asosida qurilgan bolalar 

bogʻchalari soni yildan yilga ortib borsa-da, bolalar qamrovidagi mavjud muammolar toʻla 

bartaraf etilmadi. Chunki, qishloqlarda qurilgan ikki qavatli bogʻcha binolari hudud sharoitiga 

toʻgʻri kelmagan. Natijada, qisqa muddatlarda taʼmirga muhtoj holga kelib qolavergan. 

Mazkur davr kolxozlarda qishloq xoʻjaligiga qoʻshimcha kuchlarni jalb qilish maqsadida 

ayollarga eʼtibor kuchaygan hamda joylarda maktabgacha taʼlim muassasalarni tashkil etish 

ravnaq topgan. Xususan, 1965-1970-yillarda respublika kolxozlarida 35130 oʻrinli doimiy 

ishlaydigan bolalar bogʻchalari ishga tushirilgan. Bu sohada Andijon oblastining Andijon rayoni 

tashabbus koʻrsatgan. Masalan, rayondagi 24 ta kolxozning barchasida doimiy ishlaydigan 

bogʻchalar tashkil etilgan. Ularda 1500 dan ortiq bolalar tarbiyalangan [16.]. 

Xulosa. Oʻzbekistonda maktabgacha tarbiya muassasalari moddiy bazasini yaxshilashga 

eʼtibor kuchaytirilgan boʻlsa-da, 1960-1970-yillarda qurilayotgan bogʻchalarning soni aholi 

oʻsish darajasidan ancha orqada qolib, zarur ehtiyojlarni qondira olmadi. Oʻzbekiston SSRda 

maktabgacha tarbiya muassasalari faoliyatiga bevosita bogʻliq boʻlgan bir qator meʼyoriy 

hujjatlar ishlab chiqilganiga va sohani rivojlantirish uchun qator vazifalar belgilab berilganiga 

qaramay, bu boradagi ishlarda ancha muammolar saqlanib qolgan. Koʻp bolali ayollar orasida 

bandlikning taʼminlanmaganligi sabablaridan biri shuki, xizmat koʻrsatish sohasining yetarli 

darajada rivojlanmagani, shu jumladan, maktabgacha tarbiya muassasalari yetarli emasligi, 

koʻplab bogʻchalarning faoliyati nomukammalligida edi. 

23.  Oʻz MA, R.94-fond, 5-roʻyxat, 5509- ish, 18-varaq. 
24.  https://kun.uz/uz/news/2022/11/15/sarflangan-investitsiyalar-ortigi-bilan-qaytishiga-

shubha-yoq-shavkat-mirziyoyev-maktabgacha-talim-sohasiga-etibor-haqida 
25.  http://www.libussr.ru/doc_ussr/usr_5507.htm 

